
СҚУ-дің студенті.
Арыстандай айбатты...
Күнтізбені қарап отырсақ, мерекелер мен атаулы күндердің саны жыл өткен сайын көбейіп келе жатқанын байқауға болады. Бүгінде әрбір сала маманының, әрбір кәсіп иесінің, әр жастағы адамдардың өз төл мерекелері бар. Тіпті кейбір жануарлардың да халықаралық күндері тойланады. Бұлай кете берсе, әр күнді той-думанмен өткізуге болатындай. Бір жақсысы, біздің халқымыз өзге елдердегідей барлық мерекені бірдей әсірелеп, атаулы күндердің бәрін бірдей думанға айналдырып жатқан жоқ. Көбіне тек маңызды, тарихы терең мерекелер ғана тойланады. Жастар үшін ерекше күндердің бірі - 17 қарашада атап өтілетін халықаралық студенттер күні.
Студенттер күнін білім алып жүрген жастар білгені болмаса, өзгелер одан хабарсыз. Жалпы бұл мерекенің тарихы тереңде жатыр. Тіпті аты мейрам болғанымен, тарихы тым қасіретті. Бастауын 1939 жылғы Еуропадан алады. Бүл - күллі әлемге қасірет әкелген фашистік Германияның қанды қасап жасап жатқан кезі. Басқыншылар қолына өткен Чехославакияның ұстаздары мен студенттері қарсылық көрсетіп, өз мемлекеттерінің құрылғаның жылдығына орай шеруге шығады. " Шеру кезінде медицина факультетінің студенті Ян Оплетал оққа ұшады. Бұл қайғылы оқиға ел жастары арасында үлкен толқыныс тудырады. Жерлеу рәсімі үлкен наразылыққа үласып, қарашаның 17-сі күні студенттер жаппай қудалауға үшырайды. Қоршауға алынған студенттік жатақханалардан 1200 жас лагерьлерге айдалады, 9 студент сотсыз дарға асылады. Соғыс аяқталғанға дейін елдегі оқу орындарының жұмысын тоқтату туралы жарлық шығарды. Ал соғыс аяқталғаннан кейін, яғни 1946 жылы 17 қараша халықаралық студенттер күні болып жарияланды.
Бүл оқиға жастардың еркіндікке деген ұмтылысын, ержүректілігін көрсетті. Жас буын кез келген басқыншылықты, қатігездікті айыптап, қарсы түра білетінін байқатты. Желтоқсан оқиғасы кезіндегі қазақ жастарының әрекеті де сөзімізге дәлел. Осылайша студенттер өздерінің көзқарастары, талаптары, қоғамда өз орындары бар екенін көрсетті. Өкінішке қарай, бүгінде студенттердің біразы сол жайттардан бейхабар. 17 қарашаны жай ғана көңіл көтеріп, ойнап-күлетін мереке ретінде көретіндер көп.
Меніңше, студент болу - жастарымыз үшін үлкен мәртебе. Жоғары оқу орнында білім алу бақыты кез келген жасқа бұйыра бермейді. Бүгінде еліміздегі студенттердің жалпы саны жарты миллионға жуықтайды екен. Өз басым студент атанатын уақытты көп күттім. Мектеп бітірген- нен кейін жоғары оқу орнына түсіп, білім алуды армандадым. Бүгінде сол арманым орындалды. Студент болу мен үшін жаңа өмірдің баспалдағына айналды. Жаңа орта, жаңа талаптар, жаңа қала адамды есейтеді екен. Студент бола жүріп, тек отбасың үшін ғана емес, еліңнің ертеңі үшін де білім алып, еңбек етуің керек екенін түсінесің. Маған алғашында университеттегі оқу тым күрделі болып көрінгенімен, 2-3 айда бәрін игеріп алдым. Айналамдағылармен тез тіл табыстым. Еліміздің әр жерінен келген студенттерден құралған біздер бір отбасының баласындаймыз. Қиындықтар да болмай тұрмайды. Білім деңгейін көтеру, студенттерді жатақханамен қамту- осы күні өткір түрған мәселелер.
Студенттер күнін әркім өзінше атап өтеді. Меніңше, бұл күннің маңызын түсініп, оны ескерусіз қалдырмау керек. 17 қараша - жастарымызды қолдап, олардың жетістіктеріне қуанып, өткені мен бүгініне талдау жасайтын күн болуы тиіс. Соған сай университеттер мен колледждер де тек ойын-сауықтық бағдарламалармен шектеліп қалмай, жастарға берері мол танымдық шаралар өткізуі керек. Халықаралық мейраммен барша қатарластарымды құттықтаймын. Мен Мағжан атамыз айтқандай, «арыстандай айбатты, жолбарыстай қайратты» қазіргі студенттердің ертең елімізді жарқын күндерге бастайтынына сенемін.

